
సిన్దూరారుణ  రక్తాఙ్గః  కర్ణాన్తాయత  లోచనః ।
సహస్రకిరణః  శ్రీమాన్  సప్తాశ్వకృతవాహనః ॥ ౧॥
గభస్తిమాలీ భగవాన్శివపూజాపరాయణః ।
కరోతు మే మహాశాన్తిం గ్రహపీడాం  వ్యపోహతు ॥౨॥
జగదాప్యాయనకరో హ్యమృతాధారశీతలః ।
సోమః సౌమ్యేన భావేన గ్రహపీడాం  వ్యపోహతు ॥ ౩॥
పద్మరాగనిభా నేనా దేహేనాపిఙ్గలలోచనః  ।
( var పద్మరాగనిభాఙ్గేన  కరిపిఙ్గలలోచనః )
అఙ్గారకః  శివేభక్తో రుద్రార్చన  పరాయణః ॥ ౪॥
రుద్రసద్భావసమ్పన్నో  రుద్రధ్యానైకమనసః 
గ్రహపీడా  భయం సర్వం వినాశయతు మే సదా ॥ ౫॥
కుంఙ్కుమచ్ఛవిదేహేన చారుద్యుత్కరతః సదా ।
శివభక్తో బుధః శ్రీమాన్  గ్రహపీడాం  వ్యపోహతు ॥౬॥
ధాతు చామీకరచ్ఛాయః సర్వజ్ఞానకృతాలయః  ।
( var తప్త చామీకరచ్ఛాయః)
బృహస్పతిః సదాకాలమీశానార్చనతత్పరః ॥ ౭॥
సోఽపి మే శాన్తచిత్తేన  పరమేణ సమాహితః ।
గ్రహపీడాం  వినిర్జిత్య  కరోతు విజయం సదా ॥౮॥
హిమకున్దేన్దుతుల్యాభః   సురదైత్యేన్ద్రపూజితః   ।
శుక్రః  శివార్చనరతో గ్రహపీడాం  వ్యపోహతు ॥౯॥
భిన్నాఞ్జనచయచ్ఛాయః  సరక్తనయనద్యుతిః ।
శనైశ్చరః  శివేభక్తో గ్రహపీడాం  వ్యపోహతు ॥ ౧౦॥
నీలాఞ్జననిభః  శ్రీమాన్  సైహికేయో  మహాబలః ।

శివపూజాపరో రాహుగ్రహపీడా  వ్యపోహతు ॥ ౧౧॥
ధూమ్రాకారో  గ్రహః  కేతురైశాన్యాం  దిశి సంస్థితః  ।
వర్తులోఽతీవ విస్తీర్ణలోచనైశ్చ   విభీషణః ॥ ౧౨॥
పలాశధూమ్రసఙ్కాశో  గ్రహపీడాఽపకారకః  ।
ఘోరదంష్ట్రాకరాలశ్చ  కరోతు విజయం మమ ॥ ౧౩॥
ఖడ్గఖేటకహస్తశ్చ  వరేణ్యో వరదః శుభః ।
శివభక్తశ్చాఽగ్రజన్మా  గ్రహపీడాం  వ్యపోహతు ॥ ౧౪॥
ఏతే గ్రహా  మహాత్మానో మహేశార్చనభావితాః ।
శాన్తిం కుర్వన్తు మే హృష్టాః  సదాకాలం హితైషిణః  ॥ ౧౫॥
॥ ఇతి నవగ్రహపీడాహరస్తోత్రం   (౨) సమ్పూర్ణమ్  ॥

